
Bazalt tog‘ jinsi xomashyosi hisoblanib, undan dunyodagi turli sanoat sohalarida 

olovbardosh va issiqlikka chidamli, metall o‘rnini bosuvchi materiallar, turli 

potensalga ega elektr izolyatorlar, kislotaga chidamli mahsulotlar, kompozit, 

portlendsement va x.k.z. materiallar ishlab chiqarishda keng qo‘llaniladi.  

O‘zbekiston juda katta bazalt xomashyosi zaxiralariga ega bo‘lib, ular asosan 

Navoiy, Jizzax, Toshkent va Namangan viloyatlarida joylashgan va ularning 

miqdoriy ko‘rsatgichi 150 million m3 dan yuqoriligi aniqlangan. Ushbu konlarni 

o‘zlashtirish, bazaltni qayta ishlash korxonalarining ishlab chiqarish quvvatini 

oshirish, turli maqsadlar uchun ekologik toza mahsulotlar ishlab chiqarish uchun 

yangi sanoat sohasi va qo‘shimcha ish o‘rinlarini yaratish imkonini beradi. 

Ma’lumki, Respublika bazaltni qayta ishlash korxonalarida cheklangan 

miqdorda mahsulot turlari ishlab chiqarilib, bular asosan fuqarolik va sanoat 

qurilishlari uchun armatura, bazalt setkasi, noto‘qima materiallarini tashkil etadi. 

Hozirga qadar mamlakat sanoatida mahalliy bazalt xomashyosidan turli maqsadlarda 

ishlatiladigan ekologik toza va arzon mahsulotlarning keskin tanqisligi kuzatilmoqda. 

Respublika bazalt konlarining (Jizzax, Gavasoy, Asmansay va Aydarko‘l bazalt 

konlari) xomashyo salohiyatidan kompleks foydalanishga kam e’tibor berilmoqda. 

Buning sababi bazalt toshidan olingan bazalt tolali iplarning tarkibi va fizik-mexanik 

xususiyatlarini, ularni qayta ishlashning ilmiy asoslangan usullari, turli xil 

to‘qimachilik mahsulotlarini ishlab chiqarish uchun samarali texnologik baza va 

usullarning yo‘qligidir. 

Ushbu muammolarni hal etish juda dolzarb vazifa bo‘lib, nafaqat ichki va 

xalqaro bozorlarda bazalt mahsulotlariga bo‘lgan talabning qondirilishi bilan, 

shuningdek import o‘rnini bosuvchi va valyutatejamkor mahsulotlar ishlab 

chiqarishda ham katta ahamiyat kasb etadi. Ushbu yo‘nalishda yangi yutuqlarga 

erishish uchun quyidagi masalalar hal qilinishi kerak: 

- bazalt tolalari va iplarining kimyoviy, fizik-mexanik xususiyatlarni kompleks 

o‘rganish; 

- bazalt iplaridan turli to‘qimachilik mahsulotlarini ishlab chiqarishga tayyorlash 

texnologiyasini yaratish; 

- bazalt iplaridan maxsus to‘qimalar ishlab chiqarish texnologiyasi va texnologik 

omillarini yaratish; 

- har xil fuksional maqsadlar uchun mo‘ljallangan bazalt iplaridan olovbardosh 

texnik va maishiy maxsus to‘qimalar yaratish. 

Bazalt to‘qimalari asbest, shishali, kremniy va boshqa matolarni ishlatilish 

funksiyasiga qarab almashtirmoqda. Bazalt to‘qimalari yuqori sifatli izolyatsion, 

mustahkamlovchi va filtrlovchi xususiyatlarga egadir. Shishali to‘qimalar bilan 

taqqoslaganda bazalt to‘qimasi ovoz o‘tkazmasligi, dielektriklgi va mexanik 

xususiyatlarining yuqoriligi bilan avzalliklarga ega. 

Respublika bazalt konlarida ishlab chiqarilayotgan xomashyo- bazalt tolasi va 

iplaridan turli sanoat sohalari uchun to‘qimachilik mahsulotlarini ishlab chiqarish va 

Respublika bazalt konlari xomashyo salohiyatidan kompleks foydalanish dolzarb 

vazifa hisoblanadi. 

TTYSI ning TMT kafedrasida bazalt iplari asosida yong‘indan himoyalash 

yoping‘ichi uchun mo‘ljallangan olovbardosh to‘qima assortimentini yaratish va 

ishlab chiqarish texnologiyasini takomillashtirish bo‘yicha ilmiy tadqiqot ishlari olib 

borilmoqda. 

Quyidagi jadvalda to‘qimaning texnologik taxtlash ko‘rsatkichlari keltirilgan. 

Bazalt to‘qimasining texnologik taxtlash ko‘rsatkichlari 
№ Ko‘rsatkichlar O‘lchov birligi Qiymati 

1. Tanda ipining chiziqiy zichligi teks 175 

2. Arqoq ipining chiziqiy zichligi teks 175 

3. To‘qimaning tanda bo‘yicha zichligi ip/10sm 60 

4. To‘kimaning arqoq bo‘yicha zichligi ip/10sm 60 

5. Tig‘ nomeri tish/10sm 60 

6. Tig‘ tishidan o‘tkazilgan iplar soni ip 1 

7. O‘rnatilgan shodalar soni shoda 2 

Ma’lumki, yong‘indan himoyalash yoping‘ichi to‘qimalariga bo‘lgan asosiy 

talab olovbardoshlik bo‘lib, shuningdek, yuqori mustahkamlik, belgilangan tuzilish 

o‘lchamlari, uzilish va cho‘zilish kuchlariga bo‘lgan chidamlilik kabi 

ko‘rsatkichlardir. Bazalt to‘qimasini ishlab chiqarishda xomashyo sifatida bazalt 

iplaridan foydalanildi. To‘qima namunasi polotno o‘rilishi asosida ATPR-100 to‘quv 

dastgoxida ishlab chiqarildi.  

Ishlab chiqarilgan bazalt to‘qimasi namunasining o‘rilishi va taxtlash dasturi 

rasmda keltirilgan. To‘qima namunasi polotno o‘rilish asosida ishlab chiqarildi. 

Namunani ishlab chiqarish uchun dastgoxda 2 ta shoda va pnevmatik qaytma milk 

hosil mexanizmdan foydalanildi. 

2   O   O    X 

1 O   O    X   

      1 2 

4            
3            
2            
1            

1-rasm. Bazalt to‘qimasining o‘rilishi va taxtlash dasturi 

To‘qima namunasining fizik-mexanik xossalari TTYSI “CENTEXUZ” 

laboratoriyasida sinovdan o‘tkazib aniqlandi. To‘qimani tanda bo‘yicha uzilish kuchi 

1225(125) N(kgs), arqoq bo‘yicha esa 784(80) N(kgs), qalinligi - 0,375 mm, 1m.kv. 

to‘qimani yuza zichligi - 252 gr/sm2ni tashkil qildi. Polotno o‘rilishida ishlab 

chiqarilgan bazalt to‘qimasi namunasi ishlab chiqarish jarayonida tanda iplari 

bo‘yicha uzilishlari soni 0,8 uzuq/m, arqoq bo‘yicha esa 0,4 uzuq/m ekanligi 

aniqlandi. Yaratilgan bazalt to‘qimasi mahalliy bazalt iplaridan ishlab chiqarilib, 

mustahkamligi, uzilish kuchi kabi ko‘rsatkichlari bo‘yicha talab etilgan miqdorlarga 

javob berib, uni mokisiz to‘quv dastgoxlarida texnologik ishlab chiqarish mumkinligi 

aniqlandi.  

